
ՏԵՂԵԿԱՆՔ

«Մաքսային գործերում համագործակցության և փոխօգնության մասին 1994 թվականի ապրիլի 15-ի համաձայնագրում փոփոխություններ և լրացումներ կատարելու մասին արձանագրության վավերացման նպատակահարմարության վերաբերյալ

«Մաքսային գործերում համագործակցության և փոխօգնության մասին 1994 թվականի ապրիլի 15-ի համաձայնագրում փոփոխություններ և լրացումներ կատարելու մասին արձանագրության (այսուհետ` Արձանագրություն)  նախագծի շուրջ մի քանի փուլով բանակցություններ են տեղի ունեցել ԱՊՀ մասնակից-պետությունների մաքսային ծառայությունների ղեկավարների նիստերի ընթացքում:
Սույն արձանագրության հավելվածով նախատեսվում է «Մաքսային գործերում համագործակցության և փոխօգնության մասին» 1994 թվականի ապրիլի 15-ի համաձայնագրում (այսուհետ` Համաձայնագիր) որոշակի փոփոխությունների կատարում, մասնավորապես՝ 2-րդ հոդվածը լրացվել է 2.1 և 2.2 հոդվածներով, որոնք վերաբերում են հարցումների փոխանակման կազմակերպմանը և հարցումներ ուղարկելու հիմքերին, 6-րդ հոդվածի 2-րդ կետը լրացվել է նոր դ), ե) ենթակետերով, միաժամանակ Համաձայնագրից հանվել է դ) ենթակետը: Համաձայնագիրը լրացվել է նաև 9.1, 9.2, 9.3 հոդվածներով, որոնք վերաբերում են իրավապահ գործունեության իրականացման շրջանակներում իրականացվելիք հարցումներին, ծանուցումներին և ապացույցներին: Մի շարք հոդվածներում կատարվել են տեխնիկական բնույթի փոփոխություններ, որոշները շարադրվել են նոր խմբագրությամբ:
Արձանագրությունը չի պարունակում Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր:
Արձանագրությունը ենթակա է վավերացման ՀՀ Ազգային ժողովի կողմից՝ ՀՀ Սահմանադրության 116-րդ հոդվածի 1-ին մասի 1-ին կետի և «Միջազգային պայմանագրերի մասին» ՀՀ օրենքի 10-րդ հոդվածի 2-րդ մասի 1-ին կետի դրույթների հիմքով:
Արձանագրությունում Հայաստանի Հանրապետության համար ֆինանսական պարտավորություններ նախատեսող, եկամուտների նվազեցման կամ ծախսերի ավելացման հանգեցնող, ինչպես նաև Հայաստանի Հանրապետության համար գույքային պարտավորություններ նախատեսող դրույթներ առկա չեն։
 ​       Հաշվի առնելով վերոգրյալը` հայտնում ենք, որ ՀՀ պետական եկամուտների կոմիտեն նպատակահարմար է գտնում «Մաքսային գործերում համագործակցության և փոխօգնության մասին 1994 թվականի ապրիլի 15-ի համաձայնագրում փոփոխություններ և լրացումներ կատարելու մասին  արձանագրության վավերացումը:

